
El último gran viaje de Olivier Du-
veau é tamén a última obra de 
Jali –alcume de José Ángel Laba-

rri–, autor que xa publicara as nove-
las gráficas Igor Mortis (UnderComic, 
2000) e Pl*Xi*Gls (Astiberri, 2004), e 
que nesta ocasión volve facer gala 
da súa máxica expresión coa que é 
quen de converter acontecementos 
aparentemente cotiáns en fantás-
ticos argumentos cheos de poesía. 
Neste álbum, Jali presenta a historia 
de Olivier Duveau, personaxe nacido 
nunha rica e sempre ausente familia, 
criado na reclusión total da mansión 
dos Duveau cos seus máis de cen 
serventes, sen contacto con máis 
mundo que o que pode ollar a través 
das fiestras e o valado do xardín. Ao 
longo deses anos, Olivier ansía saír 
ao exterior e establece unha inten-
sa relación co firmamento, único e 
sempiterno acompañante do seu 
cativerio infantil. Por iso chegada á 
idade de dezaoito anos, desfaise dos 
seus coidadores e lánzase a descubrir 
o mundo con todas as súas alegrías 
e, sobre todo, dores. Pero a obsesión 
das estrelas nunca o abandona, nin 
sequera cando se atopa casualmen-
te, como debe ser o amor a primei-
ra vista, con aquela fermosa muller 
que consegue apaixonalo en apenas 
uns minutos para despois desapare-
cer. A partir deste feito, a necesidade 
de fuxida de Olivier comeza a facerse 
máis patente e rematará con esa úl-
tima gran viaxe que propón o libro. 
Mais a obra xa vén sendo unha viaxe 
dende o seu inicio. Trátase toda ela 
dun percorrido sentimental e pro-
fundo polas paixóns humanas: a soi-
dade, o medo, o abandono, a ilusión, 
a fatalidade, o amor, a felicidade e, 
como non, a súa procura. 

O debuxo de Jali –que recordará 
aos lectores, entre outros, ao Go-
rey do que máis bebeu Burton no 

seu pesadelo antes de Nadal– mar-
ca o traballo cun trazo expresio-
nista co que se constrúen viñetas 
maxistrais. Un debuxo cuxa forza 
se basea esencialmente no lapis e 
o xogo entre o claro e o escuro, en-
tre a luz das estrelas e o fondo do 
ceo, e toda unha atmosfera som-
bría e case gótica que acentúa o 
carácter noctámbulo de Olivier e o 
seu ánimo enfermizo. 

Doutra banda estamos ante 
unha narración chea de metáfo-
ras visuais e fermosas imaxes que 
non precisan palabras e as que 
aparecen están escollidas en exac-
ta medida, e que conta, ademais, 
cun ritmo delicioso que nos vai 
levando cara a un final nunca es-
perado, precioso e emocionante. 
Con el confirmamos a xenialidade 
de Jali. Pero o final non é todo. A 
modo de bonus track, o autor, dan-
do un salto de directa e cómplice 
comunicación co lector, regálanos 
unha pequena historieta engadida 
ao álbum –“El niño con más fuerza 
del mundo”–, a cal relaxa a intensi-
dade do sentimento que deixa na 
boca o que vimos de ler. 

El último gran viaje de Olivier Du-
veau, auténtica fábula para adul-
tos, contén tenrura e crueldade en 
exquisito equilibrio. Un libro que 
é un canto á procura da felicida-
de verdadeira, que se agocha máis 
aló do material, talvez no escinti-
lante brillar das estrelas da noite. 
// María LadoS

obre un magnífico guión de 
Felipe Hernández Cuevas, 
sen dúbida un dos grandes 
da escrita de cómics en 

castelán, o debuxante Bartolomé 
Seguí compón n’As serpes Cegas 
un álbum de intriga política 
ambientado a medio camiño 
entre a Nova York dos anos 30 e a 
Barcelona dos primeiros anos da 
guerra civil española. A obra non é 
exactamente unha novidade, pois 
chegou a nós alá polo Nadal, por 
virtude da editora galega BDbanda 
–quen a publica, un pouco despois, 
tamén en castelán, mentres que en 
Francia foi editado polo prestixioso 
selo Dargau–, pero nestes días 
volve á actualidade ao anotar dúas 
candidaturas no Saló del Còmic de 
Barcelona de 2009: á mellor obra e 
ao mellor guión.

Nas páxinas d'As serpes cegas 
atopamos unha historia que nas 
primeiras páxinas pode semellar 
un relato de xénero negro, cun 
misterioso personaxe que aparece 
en Nova York á procura dun home 
aínda descoñecido para nós, 
Ben Koach. Mais estamos ante 
unha trama que ao pouco se vai 

tornando nunha reflexión sobre 
a febleza dos ideais, a corrupción 
das ideoloxías e a derrota moral. 
Supérase deste xeito a narración 
desta procura inicial, así como 
a dunha segunda acción, esta 
centrada na fuxida a España dos 
seus dous protagonistas, que serve 
como marco a estas reflexións. 
Estamos pois, ante un rico guión 
que permite elaborar múltiples 
lecturas a varios niveis, e que pola 
súa profundidade, non nos deixará 
indiferentes. 

Pola súa banda, Seguí, autor 
de case unha ducia de títulos 
e colaborador habitual de 
publicacións como El Víbora ou El 
Jueves, válese para este traballo 
dunha expresiva cor vermella que 

inunda as páxinas e que serve 
para acentuar a tensión dunha 
época convulsa, marcada polas 
persecución aos comunistas en 
EE.UU. e a última resistencia dos 
republicanos en España. Neste 
ambiente, e viaxando dende 
América á Península, aparece a 
historia do activista Ben Koach e o 
dirixente comunista Curtis, e da súa 

relación extrema, cuxa evolución 
coñecemos a través dunha 
narración en flashback que por 
veces nos proporciona a suposta 
investigación/procura da historia 
marco, esa coa que se presenta o 
volume e que nos tenta a encadrar 
o relato dentro do xénero negro. 
Mais non hai nada do tópico, ou 
só o mínimo, nesta narración que 
toma un curso inesperado segundo 
nos achegamos ao final da banda 
deseñada. O guionista sorpréndenos 
cun desenlace inesperado onde a 
vinganza desexada e unha sorte de 
xustiza poética se collen pola man 
compondo un clímax non exento 
de simbolismo. 

As serpes cegas é, xa que logo, un 
traballo excepcional, moi recomen-

dable para todos os que gocen coas 
boas historias, editado ademais con 
mimo e coidado, e nun agradecido 
formato grande que permite delei-
tarse ata perderse entre as viñetas 
nas que Seguí crea unha Nova York 
e unha Barcelona evocadoras, re-
tratadas ambas as dúas no cotián 
e excepcional dos seus personaxes 
anónimos. // María Lado

